
Хроніка мастацкіх падзей

Сярод удзельнікаў VI Беларускага біенале жывапісу, графікі і скуль-
птуры (22.11–14.12.2018), што праходзіла ў Рэспубліканскай мастацкай 
галерэі (Палац мастацтва) Беларускага саюза мастакоў, прафесійнай 
камісіяй з аўтарытэтных экспертаў БСМ былі вызначаны пераможцы. 
У намінацыі “Скульптура” 1-е месца прысуджана дацэнту кафедры 
выяўленчага мастацтва ВДУ імя П. М. Машэрава Сяргею Сотнікаву. Ён 
таксама ўзнагароджаны дыпломам у межах конкурсу “Скульптура года”. 
Усяго на выставе было прадстаўлена больш за 400 твораў 250 мастакоў.

* * *
На цырымоніі святкавання 108-й гадавіны ВДУ імя П. М. Машэрава 

былі названы лаўрэаты спецыяльнага прыза “Docendo discimus” па 
намінацыях. Пераможцам у намінацыі “За ўнёсак у развіццё ма-
стацтва і культуры” стаў Цыбульскі Міхаіл Леанідавіч, кандыдат 
мастацтвазнаўства, дацэнт кафедры выяўленчага мастацтва.

* * *
5 снежня ў Віцебскім мастацкім музеі адбылося адкрыццё выставы 

славутага беларускага акварэліста, у недалёкім мінулым нашага калегі 
Аляксандра Карпана (1953–2016). Дадзеная экспазіцыя, прымеркаваная 
да 65-гадовага юбілею мастака, уключала работы, напісаныя ў розны час. 

Гэта выстава, нібыта дзіўны калейдаскоп цудоўных, шчаслівых 
і непаўторных імгненняў творчасці выдатнага майстра акварэлі, 
якія застылі ў часе. Увасобленыя ў чаруючых сваёй вытанчанасцю і 
прафесіяналізмам работах гэтыя імгненні дазваляюць дакрануцца да 
сапраўды ўнікальнай з’явы ў гісторыі Віцебскай акварэльнай школы. 
Без перабольшванняў, Аляксандр Карпан – яе гонар, адзін з самых 
таленавітых беларускіх акварэлістаў канца ХХ – пачатку ХХІ стагоддзя. 
І яго творы таму выдатнае пацвярджэнне. Будучы мастак нарадзіўся 
6 лістапада 1953 года ў г. Стараканстанцінаў ва Украіне. У 1979 го- 
дзе закончыў мастацка-графічны факультэт Віцебскага педінстытута імя  
С. М. Кірава, дзе вучыўся ў знакамітых майстроў графікі і акварэлі –  
І. М. Сталярова і А. І. Мемуса.

З 1979 па 2014 г. Аляксандр Карпан выкладаў малюнак, жывапіс і 
кампазіцыю на мастацка-графічным факультэце Віцебскага дзяржаўнага 
ўніверсітэта імя П. М. Машэрава. Ён быў адным з самых паважаных 
педагогаў па мастацтву, сапраўдным прафесіяналам сваёй справы.  
З 1991 года з’яўляўся сябрам Беларускага саюза мастакоў. Значную ролю 
ў творчасці мастака, па яго прызнанні, мелі стажыроўкі ў Маскоўскім 
дзяржаўным педагагічным інстытуце імя У. І. Леніна ў К. М. Максімава і 
М. М. Растоўцава. А таксама ў Акадэміі мастацтваў Санкт-Пецярбурга ў 
Д. І. Волкавай і М. М. Герасімава.

За гады сваёй працы на кафедры выяўленчага мастацтва Аляксандр 
Карпан падрыхтаваў вялікую колькасць вучняў, многія з якіх сталі яркімі 
творчымі індывідуальнасцямі і сёння вядомыя не толькі ў Беларусі, але 
і за яе межамі.

Яго творы захоўваюцца ў зборах Полацкага гісторыка-архітэктурнага 
музея-запаведніка, Віцебскага мастацкага музея, аддзела культуры  
г. Нінбурга (Германія), аддзела культуры г. Вецлара (Германія), Саюза 
мастакоў г. Брэмена (Германія), Таварыства беларуска-нямецкага 

сяброўства г. Куксхафэна (Германія), а таксама ў прыватных калекцыях 
у Аўстрыі, Англіі, Беларусі, Бельгіі, Германіі, Грэцыі, ЗША, Ізраіля, Італіі, 
Ірландыі, Канады, Кітая, Латвіі, Польшчы, Расіі, Украіны, Францыі, Чэхіі 
і Эстоніі.

* * *
17 студзеня выкладчыкі кафедры дэкаратыўна-прыкладнога ма-

стацтва і тэхнічнай графікі дацэнты І. А. Сысоева, Г. А. Бобровіч, ста-
рэйшы выкладчык Т. П. Уласевіч бралі ўдзел у рабоце журы абласной 
выставы-конкурсу майстар-класаў “Ой, праду, праду кудзелiцу...” у ДУ 
“Віцебскі абласны метадычны цэнтр народнай творчасці”. На выста-
ве былі прадстаўлены вырабы ўзорнага арнаментальнага і ажурнага 
вязання, творы з лямцу, ткацкія вырабы. У конкурсе ўдзельнічалі май-
стры дамоў рамёстваў Віцебскай вобласці. Дадзены праект накіраваны 
на тое, каб паказаць пераемнасць у рамесніцкай справе, заахвочваць 
майстроў, якія рыхтуюць сабе змену, тым самым захоўваючы трады-
цыйную культуру рэгіёнаў Віцебшчыны.

* * *
У віцебскім культурна-дзелавым цэнтры “Першамайскі” 18 студзе-

ня была адкрыта выстава работ студэнтаў мастацка-графічнага факуль-
тэта, арганізаваная ў рамках мерапрыемстваў, прысвечаных 100-год-
дзю ўтварэння БССР. У творах, якія выкананы ў розных відах мастацтва 
(жывапіс, разьба па дрэве, мазаіка, батык, выцінанка і інш.), шырока 
адлюстравана тэма Беларусі, малой радзімы. 

* * *
21–22 снежня на базе мастацка-графічнага факультэта Віцебскага 

дзяржаўнага ўніверсітэта імя П. М. Машэрава, Віцебскага цэнтра сучас-
нага мастацтва і Віцебскага абласнога краязнаўчага музея праходзіла 
міжнародная навукова-практычная канферэнцыя “Сучасныя праблемы 
развіцця мастацкай адукацыі і візуальных мастацтваў”, прымеркаваная 
да 100-годдзя Віцебскай народнай мастацкай вучэльні. Удзельнікамі 
канферэнцыі сталі прадстаўнікі 6 краін – Расіі, Украіны, Малдовы, 
Кітая, Латвіі і Беларусі. Па выніках работы канферэнцыі быў выдадзены 
зборнік матэрыялаў.

* * *
Пачатак новага выставачнага сезона 2019 года ў Мастацкай галерэі 

Полацка адкрыўся выставай тэкстылю і мініяцюры прафесара латвійскай 
Акадэміі майстэрстваў Іевы Круменя “Губляючы гравітацыю” (кура-
тар – дацэнт кафедры выяўленчага мастацтва ВДУ М. Цыбульскі). На 
адкрыцці выставы прысутнічаў консул Латвійскай Рэспублікі ў Віцебску 
Угіс Скуя, якім было сказана шмат цёплых слоў і пажаданняў у адрас 
Мастацкай галерэі і палачан.  

* * *
Выдатным падарункам для майстэрні графікі мастацка-графічнага 

факультэта Віцебскага дзяржаўнага ўніверсітэта стала перададзеная  
М. Гугніным уласная калекцыя экслібрыса. Больш за сотню друкаваных 
графічных мініяцюр папоўнілі ўнікальную калекцыю станковай графікі 
кафедры выяўленчага мастацтва. Гэта ксілаграфіі і лінагравюры мастакоў 
Расіі, Украіны, Чэхіі, Латвіі 1960–1970-х гг. Сябра Беларускага саюза 

мастакоў, кандыдат мастацтвазнаўства, дацэнт Мікалай Аляксандравіч 
Гугнін у 1965–1970 гг. вучыўся на гэтым факультэце, з 1971 – на ім 
працаваў, а ў 2001–2010 гг. загадваў кафедрай выяўленчага мастацтва. 

* * *
На мастацка-графічным факультэце нашага ўніверсітэта ў студзені 

адбыліся майстар-класы маладой рыжскай мастачкі Анцэ Грыцмане 
(Латвія) ў рамках яе аўтарскага праекта “Сакральная абстракцыя”. 
Кардынатарам правядзення майстар-класаў выступіў дацэнт кафедры 
выяўленчага мастацтва М. Цыбульскі. 

* * *
Да 60-годдзя з дня нараджэння віцебскага мастака Сяргея Кухто 

(1959–1999) ў Віцебскім мастацкім музеі адкрылася персанальная вы-
става яго твораў (куратар выставы Міхась Цыбульскі). У экспазіцыю 
ўвайшлі кампазіцыі са збору сям’і мастака, некалькіх прыватных калек-
цый, а таксама творы, якія з’яўляюцца ўласнасцю музея. 

Жыццё і творчы лёс Сяргея Кухто змяшчаюцца ў некалькіх рад-
ках біяграфіі: нарадзіўся 22.04.1959 года ў Віцебску, у 1978 годзе 
закончыў Мінскую мастацкую вучэльню імя А. Глебава, дзе вучыўся ў 
М. Ф. Пракапенкі, К. Ф. Шастоўскага, А. А. Малішэўскага. Нягледзячы 
на тое, што з сярэдзіны 1990-х гадоў шмат творча працаваў, у выставах 
удзельнічаў нячаста. А 01.11.1999 года Сяргея Кухто ўжо не стала...

Сяргей Кухто быў яскравым прадстаўніком набраўшага сілу напры-
канцы ХХ стагоддзя ў сусветным, у тым ліку і беларускім мастацтве, 
пастмадэрнізму з яго  спецыфічнай з’явай неаміфалагізмам і асаблівай 
цікавасцю да стылістыкі гіперрэалізму. Цэнтральным вобразам у 
творчасці жывапісца з’яўляецца кентаўр. Мастак “перасяліў” свайго 
кентаўра з гор і лясных гушчароў грэчаскай Фесаліі на віцебскую зямлю. 
Адзінота кентаўра відавочная і разам з тым нярэдка побач з ім вобраз 
яго спадарожніцы.

Пераважная большасць жывапісных кампазіцый створана С. Кухто  
ў перыяд 1992–1999 гг. У кожнай працы мастак адштурхоўваўся ад на-
туры, шукаў патрэбны прататып. Адметная рыса кампазіцый Сяргея  
Кухто – асаблівая ўвага да дэталяў, касцюмаў персанажаў, карпатлівая 
праца над асобнымі элементамі карціны. Здаецца, у творах няма нічога 
выпадковага – усё сур’ёзна прадумана і адточана з высокапрафесійнай 
адказнасцю.

* * *
Напрыканцы студзеня дацэнт кафедры выяўленчага мастацтва ВДУ 

імя П. М. Машэрава, кандыдат мастацтвазнаўства, сябра Беларускага 
саюза мастакоў М. Л. Цыбульскі прыняў удзел у рабоце журы  
XIV Міжнароднага конкурсу жывапісу і графікі “На сваёй зямлі” ў якасці 
яго старшыні. У склад журы ўвайшлі прафесійныя мастакі, педагогі і 
мастацтвазнаўцы з Беларусі, Балгарыі, Расіі, Польшчы і Украіны. 
Арганізатарамі конкурсу разам з грамадскай арганізацыяй “Беларускі 
зялёны крыж” выступілі Міністэрства адукацыі Рэспублікі Беларусь, 
Міністэрства культуры Рэспублікі Беларусь, Міністэрства прыродных 
рэсурсаў і аховы навакольнага асяроддзя Рэспублікі Беларусь.

У гэтым годзе на конкурс было даслана больш за 10 тысяч малюнкаў 
з 34 краін свету: Азербайджана, Аргенціны, Арменіі, Беларусі, Балгарыі, 
Босніі і Герцагавіны, Венгрыі, Германіі, Індыі, Інданэзіі, Ірана, Іспаніі, 

Казахстана, Кітая, Кыргызтана, Латвіі, Літвы, Македоніі, Малайзіі, 
Малдовы, Польшчы, Расіі, Румыніі, Сербіі, Славакіі, Славеніі, Тайланда, 
Турцыі, Узбекістана, Украіны, Харватыі, Чэхіі, Эстоніі, Паўднёвай Карэі.

Жывапіс і графіка разглядаліся асобна ў 7 узроставых катэгорыях. 
У кожнай групе журы вызначыла прызёраў, лаўрэатаў і дыпламантаў 
конкурсу. Таксама мноства прац было адзначана падзякамі. Адкрыццё 
выніковай выставы і ўзнагароджанне пераможцаў пройдзе ў Мінску ў 
красавіку 2019 года.

 * * *
1–3 лютага 2019 года, адразу пасля завяршэння работы журы  

XIV конкурсу жывапісу і графікі “На сваёй зямлі”, прайшла  
X Міжнародная канферэнцыя мастакоў-педагогаў “Сучасная мастацкая 
адукацыя дзяцей і моладзі” ў адукацыйным цэнтры ГА “Беларускі зя-
лёны крыж”. Сярод яе ўдзельнікаў вялікую колькасць склалі выпускнікі 
мастацка-графічнага факультэта ВДУ імя П. М. Машэрава розных гадоў, 
якія сёння працуюць настаўнікамі, кіраўнікамі мастацкіх школ і студый, 
выкладчыкамі каледжаў і вышэйшых мастацкіх навучальных устаноў у 
розных кутках Беларусі. Асаблівую цікавасць выклікалі выступленні на 
канферэнцыі нашых былых студэнтаў, а сёння выдатных прафесіяналаў, 
сярод якіх намеснік дырэктара Санкт-Пецярбургскай дзіцячай шко-
лы мастацтваў імя М. І. Глінкі Ірына Кісель (Расія, Санкт-Пецярбург), 
намеснік дырэктара Мінскай дзяржаўнай гімназіі-каледжа мастацтваў 
Святлана Данская (Мінск, Беларусь), мастак-педагог Дзіцячай мастац-
кай школы мастацтваў г. Слуцка Гунэфа Мацюшэнкава (Слуцк, Беларусь), 
намеснік дырэктара Дзіцячай мастацкай школы № 1 г. Віцебска Вольга 
Валюшкіна (Віцебск, Беларусь) і настаўнік першай катэгорыі гэтай жа 
школы Таццяна Барысевіч.

Важным і цікавым пунктам праграмы X Міжнароднай канферэнцыі 
мастакоў-педагогаў было наведванне гімназіі-каледжа мастацтваў імя 
І. Ахрэмчыка і адкрыццё выставы партрэта з фондаў гэтай мастацкай 
установы. 

* * *
1 лютага ў арт-цэнтры імя Марка Ротка ў Даўгаўпілсе (Латвія) адкры-

лася персанальная выстава твораў вядомага беларускага акварэліста 
Аляксандра Карпана (1953–2016), былога выкладчыка кафедры 
выяўленчага мастацтва ВДУ імя П. М. Машэрава (куратар выставы –  
М. Цыбульскі). На вернісажы, які праходзіў у рамках адкрыцця вы-
ставачнага сезона 2019 г., прысутнічаў Генеральны консул Рэспублікі 
Беларусь у Даўгаўпілсе Уладзімір Клімаў. З Віцебска на адкрыццё вы-
ставы прыехалі ўдава мастака Святлана Карпан і яго дачка Дар’я.

Як мастак Аляксандр Карпан сфарміраваўся напачатку 80-х гадоў 
мінулага стагоддзя, абраўшы ў якасці асноўных творчых арыенціраў 
прынцыпы рэалістычнага, фігуратыўнага жывапісу і пачуццё гармоніі. 
Аднолькава таленавіта А. Карпан працаваў у розных жанрах, хоць і 
аддаваў перавагу нацюрморту, пейзажу і партрэту. Творы мастака 
адрозніваюць падкрэсленая глыбіня вобразнасці, высокае майстэрства 
выканання і, канешне ж, непаўторна індывідуальная стылістыка.

Пачынаючы з 1979 года, Аляксандр Карпан з’яўляўся актыўным 
удзельнікам абласных, рэспубліканскіх, усесаюзных і міжнародных 
выстаў, міжнародных і рэспубліканскіх пленэраў. За апошнія два 
дзесяцігоддзі А. Карпан атрымаў прызнанне і найвышэйшыя адзнакі 

прафесіяналаў і гледачоў на буйных міжнародных акварэльных біенале 
ў Каўнасе (Літва), Шэньжэне (КНР), Санкт-Пецярбургу і Петразаводску 
(Расія), Віцебску і Полацку (Беларусь). Мастак неаднаразова праводзіў 
майстар-класы ў Віцебску, Мінску, у Цэнтры Марка Ротка ў г. Даўгаўпілсе 
(Латвія).

* * *
Дэкан мастацка-графічнага факультэта Г. А. Бабровіч і дацэнт кафе-

дры выяўленчага мастацтва С. М. Сотнікаў 8 лютага прынялі ўдзел у 
рабоце журы абласнога конкурсу станковай скульптуры, прысвечанай 
працы следчага, які быў арганізаваны Следчым камітэтам Рэспублікі 
Беларусь па Віцебскай вобласці. 

* * *
12 лютага ў выставачнай зале мастацка-графічнага факультэта 

Віцебскага дзяржаўнага ўніверсітэта адкрылася выстава “Живопись в 
художке” – Дзіцячай мастацкай школы № 1 г. Віцебска. Прадстаўлены 
жывапісныя кампазіцыі, якія былі выкананы пад кіраўніцтвам розных 
педагогаў у жанры нацюрморта. Дадзеная выстава адкрывае серыю 
экспазіцый, прысвечаных 40-гадоваму юбілею вядомай далёка за 
межамі рэспублікі Дзіцячай мастацкай школы, які яна святкуе сёлета.

* * *
У экспазіцыйнай прасторы Дзіцячай мастацкай школы № 3 г. Віцебска 

“Маладзік” 15 лютага адкрылася выстава “Мастак-педагог”, у якой былі 
прадстаўлены творы настаўнікаў мастацкага аддзялення і выпускнікоў 
мастацка-графічнага факультэта ВДУ Яны Федарэц і Паліны Балашовай. 
На выставе можна было ўбачыць як акадэмічныя заданні, так і творчыя 
працы, выкананыя маладымі мастачкамі.

* * *
22 лютага адразу ў некалькіх залах Віцебскага мастацкага музея ад-

крылася вялікая выстава латвійскай графікі “Лісты з Латвіі”. У экспазіцыі 
больш за 70 твораў, якія прадставілі 25 мастакоў, што ўваходзяць у 
аб’яднанне “Grafikas kamera (Камера графікі)” (куратары выставы Ілзэ 
Лібіетэ (Латвія), Міхась Цыбульскі (Беларусь).

Аб’яднанне “Камера графікі” было створана ў 1994 годзе пас-
ля ліквідацыі Латвійскага мастацкага фонду, які доўгія гады кіраваў і 
клапаціўся пра майстэрні гравюры. Мэтамі аб’яднання сталі папуляры-
зацыя графічнага мастацтва, забяспечванне даступнасці літаграфічнай 
тэхнікі для сяброў Саюза мастакоў Латвіі і іншых зацікаўленых асоб, 
ажыццяўленне мастацкай адукацыі ў галіне друкарскіх тэхнік для 
студэнтаў Акадэміі мастацтваў, Даўгаўпілскага ўніверсітэта, студэнтаў 
Рыжскай мастацкай школы імя Я. Разэнталя, а таксама іншых мастацкіх 
школ, арганізацыя творчых майстэрняў, летніх сесій, канферэнцый па 
праблемах развіцця графікі, выстаў графічных твораў у Латвіі і іншых 
краінах свету. І, канешне ж, клопатам аб’яднання стала захоўванне 
вялікай калекцыі графічных твораў і яе папаўненне работамі сучасных 
мастакоў.

На віцебскай выставе можна азнаёміцца з творамі латвійскіх 
мастакоў некалькіх пакаленняў, якія рэгулярна прадстаўляюць сваю 
краіну на міжнародных фэстах і з’яўляюцца лаўрэатамі прэстыжных 
біенале і трыенале графікі. Сярод іх Андрыс Абілеўс, Ілгнэсэ Авоціня, 

Аляксандр Бочэ, Ансіс Бутнарс, Інара Гарклава, Відага Грынберга, Майя 
Драгунэ, Алена Кажэўнікава, Сяргей Калецэнка, Марутэ Клуша, Інгуна 
Кроле-Ірбэ, Гунарс Кроліс, Агнеса Курземніецэ, Ілзэ Лібіетэ, Паўліс 
Ліепа, Інэсэ Ліецкалніня, Іева Нагліня, Аніта Нікульцава, Ганна Орніня, 
Вілніс Путрамс, Ласма Пуятэ-Стурэ, Катэ Сержанэ, Дарта Хофманэ, 
Олафс Шавеліс, Ларыса Шэлар. Творы асноўнай большасці ўдзельнікаў 
экспазіцыі ёсць у шматлікіх сусветна вядомых музеях. 

* * *
26 лютага ў выставачнай зале Дзіцячай мастацкай школы № 1 горада 

Віцебска ў рамках мерапрыемстваў, прысвечаных 60-годдзю мастацка-
графічнага факультэта ВДУ імя П. М. Машэрава, адбылося адкрыццё 
выставы твораў, якія ў розны час былі выкананы студэнтамі кафедры 
дэкаратыўна-прыкладнога мастацтва і тэхнічнай графікі.  

* * *
У выставачнай зале мастацкай школы імя І. Хруцкага ў г. Наваполацку 

1 сакавіка адкрылася выстава дыпломных работ выпускнікоў мастацка-
графічнага факультэта ВДУ імя П. М. Машэрава. Дэканат і кафедра 
выяўленчага мастацтва атрымалі падзякі за подпісам дырэктара школы 
В. Тарасікавай за арганізацыю выставачнай дзейнасці і прафарыента-
цыйнай работы сярод школ мастацтваў горада.

.
 * * *

1 сакавіка ў Аршанскай мастацкай галерэі імя В. Грамыкі адкрылася 
Х Юбілейная выстава “Калегіум”, удзел у якой прынялі і выкладчыкі 
кафедры выяўленчага мастацтва ВДУ П. М. Машэрава А. Кастагрыз,  
С. Сотнікаў, М. Цыбульскі. Дадзены праект з’яўляецца штогадовым і 
адным з асноўных у дзейнасці мастацкай галерэі г. Оршы. 

